
విభీషణహనుమత్సంవాదరూపవాయుస్తుతిః

కస్మాదస్మద్వనస్యాఙ్ఘ్రిపచయముదయత్పుచ్ఛవానచ్ఛినస్త్వం
రక్షో వృక్షోగ్రహస్తః  సుబహు కిమవధీః కిమ్బలస్త్వం బతాద్య ।
సిన్ధుం  చాన్ధూకరోషి  ప్రవిశసి  పృతనాం నిర్భయో ద్విడ్భటానాం
చిన్తాసన్తాపకారీ దశవదనపురశ్రీహరః  కో హరే త్వమ్ ॥ ౧॥
వాయోరాయోధనాగ్రేసరసుభటశిరశ్చిత్రరత్నోపమస్య 
ప్రాయో  నాయోధ్యమస్య ప్రియతమసుకుమారోఽహమారోహయోగ్యః  ।
శ్రీశాక్లేశాఙ్కధామ్నః   కమలజవసతేశ్చాహురార్యా హనూమా-

నిత్యాఖ్యాం నాత్యయోఽస్మత్కులజమున్నిషు వో రంహసా వాంఽహసా వా ॥౨॥
పారావారాన్తరోద్యద్ద్యుమణిగణసమా  భాతి యద్ధామసీమా
ధీరో నారాయణోఽయం రఘుకులమనఘం కర్తుముర్వ్యాం విహర్తుమ్ ।
భూమాభూమావుదేత్యాఖిలకవివినుతో రామనామాస్తి ధీమాన్
సోఽయం శ్రీమారుతస్య  ప్రియతమతనయం  దాసవృత్యాఽనుశాస్తి ॥ ౩॥
రామారామాం దిదృక్షోః కరచరణచలద్బాలలీలోరుఘాతైః
జాతక్ష్మాజాతపాతో న తు కృతిరియమల్పాతిదర్పస్య మేఽలమ్ ।
వేగాదాగచ్ఛతో మే జవభవపవనస్యోదయోఽప్యేనమాసీ-
ద్ధన్తాహం  తాదృశో నాసురజ మమ బలం రాఘవోఽమోఘవీర్యః ॥ ౪॥
రామాఖ్యామానితస్య ప్రథితహరధనుర్భఙ్గదోత్తుఙ్గబాహోః  
శ్రుత్యన్తాత్యన్తగీతాగణితగుణగణస్యేష్టసర్వేష్టదాతుః     ।
సోఽహం మోహాన్ధకారక్షపణదినమణేర్దానవానీకినీనాం 
మృత్యోర్భృత్యోఽస్మి తేన ప్రహిత  ఇహ ఖలానీతసీతార్తిశాన్త్యై  ॥ ౫॥
పర్యగ్గిర్యగ్ర్యగణ్యం   రవిరథతురగస్యాగ్రతో  వాఽగ్రయాయీ
విద్యాం ప్రద్యోతనాదధ్యగమదురుజవస్తన్ముఖస్యోన్ముఖో  యః ।
రామాఙ్ఘ్రిప్రేమశక్త్యా   త్రిభువనజననస్థానసంస్థానశక్తే    -
ర్లఙ్కా  శఙ్కాస్పదా కిం నిగమనుతచరిత్రస్య  తస్యాఽఽశుగస్య ॥౬॥

అణ్డోద్దణ్డోదశోషేఽప్యతికుశలతమః    క్వేదమమ్భోధిమమ్భో-
లోకాలోకాప్తమూర్తేర్జలనిధితరణం  కిం మహన్నిర్మమస్య ।
విశ్వస్య శ్వాసయన్తుర్మమ కిము ఖలవిధ్వంసనే సంశయః స్యా-
ద్దేవాశ్చైవోచురుక్థం    మమ పితరమతశ్చాసమో దాస ఏషః ॥ ౭॥
ధర్మం సమ్మానయన్తం రఘుపతిరవతి ప్రత్యహం  శత్రుభావం
తస్మిన్యోఽస్మిన్ప్రదేశే రచయతి తమిమం హన్తి తస్యానుగస్య ।
నిత్యం కృత్యం తదేవ హ్యఘకరదశకణ్ఠోపకణ్ఠస్థదైత్యా    -
నిత్థం  హత్వాఽఽత్మభర్తుః ప్రియకృదభవముద్దామశౌర్యోర్వ్యవార్యః   ॥౮॥
ద్రక్ష్యస్యక్షయ్యవీర్యోఽప్యరిభటపటుభిస్తైరబద్ధైర్హి    బద్ధః
పుచ్ఛస్వచ్ఛాగ్నినాఽహం కునయతనయదత్తేన విత్తం సమస్తమ్ ।
ధక్ష్యామ్యధ్యక్షమేషాం భవనవనమపి ప్రాజ్ఞ  తే ధామ ధీమన్
త్యక్తవా త్యక్తోగ్రదైత్యప్రకృతికృతవికారస్య    ధర్మానుగస్య ॥౯॥
ముఞ్చ త్వం చాగ్రజస్య  ప్రబలతమహరిద్వేషతో  దోషభాజః
సేనామేనాం విహీనాం మనసి సుమనసాం నాయకం దాయకం తే ।
భాగ్యస్యాగ్ర్యస్య  నిత్యం స్మర దితిజమతం ధిక్కురు న్యక్కురుష్వ
స్వీయస్యాఽఽయాసదాత్రీం  ధియమమలధియా ధారయాముం దయాలుమ్ ॥ ౧౦॥
సేతుంయాతుం కపీనామురుతరజలఘౌ పుణ్యహేతుం ప్రహాతుం
పాపాన్యాపత్కరాణి ప్రథితసుయశసే  శర్మ దాతుం చ గాతుః ।
వత్స్యత్యత్స్యత్యథాపి స్వకరధృతధనుర్ముక్తశాణోగ్రబాణ -

జ్వాలాజాలః స దైత్యవ్యవనమవనకృద్రాఘవః   శ్లాఘనీయః  ॥ ౧౧॥
భేత్తా మత్తాసురేన్ద్రప్రతిభయశిరసాం   కుమ్భకర్ణోగ్రకర్ణ   -
చ్ఛేత్తా హర్తా చ తస్య ప్రియతమధరణీభారహారీ  స హారీ ।
సీతామేతాం సమేత్య స్వచరణశరణాన్దేవభూదేవపూర్వాన్
పృథ్వీం చేత్థం  ప్రతోష్య  ప్రవిశతి  చ నిజాం శత్ర్వయోధ్యామయోధ్యామ్  ॥ ౧౨॥
తృష్ణా కృష్ణావతారేఽప్యఘశమనతదఙ్ఘ్యబ్జసేవోత్సవే    స్యా-
ద్భీమోభూత్వా తదాఽహం బకమదహరణో హన్మి కిర్మీరదైత్యమ్  ।
సత్వోద్రిక్తం   జరాయాః సుతమథ గదయోన్ముద్య సద్ధైర్యవీర్యః
శౌర్యోన్మత్తం చ దుర్యోధనమను సబలం నాశయామ్యాశయాఽన్ధమ్  ॥ ౧౩॥
ఈశాదేశేన సోఽహం పునరపి ధరణీం ప్రాప్య  దుశ్శాస్త్రశస్త్రం 

మధ్వాఖ్యోఽద్ధా ప్రదూష్య  ప్రగుణమథ  కరిష్యామి సూత్రస్య  భాష్యమ్ ।
కృత్వా కృత్వాఽవతారాన్సురనికరగురుర్ముఖ్యవాయుర్నిజాయుః ।
సార్థీకర్తుం  ముకున్దం  పరైచరతి  సదాఽరీన్హరన్వ్యాహరంశ్చ  ॥ ౧౪॥
విద్యాం విద్యాపతేర్యః పఠై హనుమతః సోఽపి విద్యాం సమృద్ధా -

మభ్యేత్యభ్యున్నతిం చ ప్రతిదినమురుభక్తిం  స్వయోగ్యం చ భాగ్యమ్ ।
విద్వన్మధ్యే ప్రసిద్ధిం   బుధనుతకవితాం వాదిరాజర్షిరాజః
సద్యో యద్యోగివర్యో వ్యతనుత తదియం సర్వకార్యాణి కుర్యాత్ ॥ ౧౫॥
ఇతి శ్రీమద్వాదిరాజపూజ్యచరణవిరచితా  విభీషణహనుమత్సంవాదరూపా
వాయుస్తుతిః సమ్పూర్ణా ।
భారతీరమణముఖ్యప్రాణాన్తర్గత   శ్రీకృష్ణార్పణమస్తు   ।

